
	ཡང་གྲྭ་ཚང་སློབ་བཞི་ལ་ལྟ་བུ་ལ་འབུལ་ན། གསུམ་ལྡན་རྡོ་རྗེ་འཛིན་པ་སློབ་དཔོན་རིན་པོ་ཆེའི་ཞབས་དྲུང་དུ། སྒོ་གསུམ་གུས་པའི་ཕྱག་བཅས་ཞུ་གསོལ། དེང་དཔལ་ལྡན་སྤྲིན་དབྱངས་ཆེན་པོའི་བསྟན་པའི་ཆུ་མཚོ་འཛིན་སྐྱོང་སྤེལ་བ་ལ་མཚུངས་ཟླ་མ་མཆིས་པའི་གདེངས་ཀ་མངོན་པར་མཐོ་བའི་ཟབ་སྐུ་ཀླུ་དབང་གཙུག་རྒྱན་མི་མཐུན་རྙོགས་པའི་དྲི་མ་རིང་དུ་སྤངས་ཤིང་ཆོས་སྲིད་བསྟན་པའི་དགེ་མཚན་དགུང་དུ་འཕྱུར་བའི་མཛད་ཕྲིན་རླབས་ཆེན་ལྷུར་བཞེས་མཛད་པ་ནི་བཀའ་དྲིན་ཤིན་ཏུ་ཆེ་ལ། འདིར་གུས་པའང་སྐྱབས་ཡུལ་ལྷན་རྒྱས་ཀྱི་བྱིན་མཐུས་ཟག་ཕུང་ལུས་ཀྱི་ལྗོན་པར་འཆི་ལྟས་སྟ་རེས་མ་ཟིན་ཙམ་དུ་མཆིས། མཚམས་དོན་འབྲི། སླད་ཆར་ཡང་གང་སྐུ་བསྟན་འགྲོའི་གཉེན་དུ་འཚོ་གཞེས་བརྟན་ངོས་ནས་གུས་པ་ནམ་གཞར་ཆོས་ཀློང་ཟམ་མོའི་རྒྱ་ལས་མི་འདོར་བ་མ་ཟད་ཐུགས་རྗེ་གཡེལ་མེད་ཀྱི་བཀའ་མཆིད་ཀྱང་ཛཱ་ཧུའི་ལྷུན་ལྟར་ཕེབས་སྩོལ་ཡོད་པར་ཞུ་མཁྱཻན། ཞེས་སྤྱན་ཟུང་གི་འཇུག་པ་གཅེར་མིན་ཙམ་དུ་ཞུ་རྟེན་ལྷ་རས་དང་དབྱིན་ལོར་དེ་ཉིད་གྲངས་ལྡན་བཅས་གུས་པ་ཆེ་གེ་མོས་ཟླ་ཚེས་་་། 
	རྟོགས་ལྡན་གྱི་རྣལ་འབྱོར་ལྟ་བུ་ལ་འབུལ་ན། སྲིད་པའི་ཆོས་ཚུལ་གཅེར་བུར་གཟིགས་པའི་གྲུབ་པའི་དབང་ཕྱུག་མཆོག་གི་ཞབས་དྲུང་དུ། གུས་པའི་ཕྱག་བཅས་ཞུ་གསོལ། དེང་ཆོས་ཅན་མཚན་མར་སྣང་བའི་རྫུན་ཕུག་ཐམས་ཅད་ཆོས་ཉིད་དགོངས་པའི་དབྱིངས་སུ་ཅིག་ཅར་རྡིབ་སྟེ་སྒོམ་མེད་འོད་གསལ་གྱི་ངང་ལ་ཆུ་བོའི་རྒྱུན་ཏར་བསྐྱངས་ནས་གྲུབ་པའི་ས་མཐོར་གཤེགས་པའི་ཟབ་སྐུ་མི་གཟུགས་སུ་སྣང་ཡང་དགོངས་པ་སངས་རྒྱས་ཀུན་དང་མཉམ་པ་ནི་བཀའ་དྲིན་ཚད་མེད་དུ་ཆེ་ལ། འདིར་གུས་པའང་བློ་ཆོས་ལ་ཕྱོགས་པ་ཙམ་ཡོད་ཀྱང་། སྲིན་བུ་རང་གི་ཁ་ཆུས་འཆིང་བ་ལྟར་ཀུན་དཀྲིས་ཀྱི་མདུད་པ་མ་གྲོལ་ཙམ་དུ་མཆིས། མཚམས་དོན། སླད་ཆར་ཡང་གང་སྐུ་འཕོ་མེད་ཆོས་སྐུའི་དགོངས་པ་མངོན་དུ་མཛད་དེ། གུས་ཕྲན་པར་དགོངས་པ་བཙན་ཐབས་སུ་འཕོ་བའི་སྐྱབས་འཇུག་དང་དེ་མིན་གཞན་ངོར་གཟུགས་སྐུར་འབྱོན་དུས་འཁོར་གྱི་ཐོག་མར་བཟུང་བའི་བཟང་འབྲེལ་མ་འཕྱུག་ཙམ་དུ་གསོལ་ཆུམ་གསོལ་མར་ཇ་བག་བཅས་འབུལ་བས་བདག་ཅག་ཚོགས་རྫོགས་སླད་དུ་བརྩེས་བཞེས་ཡོད་པར་ཞུ་མཁྱཻན། ཞེས་གུས་པ་ཆེ་གེ་མོས་ཟླ་ཚེས་་་་་་། 
	མཁས་པ་དགེ་བཤེས་སོགས་ལ་འབུལ་ན། ལུང་རིགས་སྨྲའི་དབང་ཕྱུག་བཤེས་གཉེན་མཁས་མཆོག་དམ་པའི་ཞབས་དྲུང་དུ། གུས་གསོལ་དེང་སྐྱེས་སྦྱངས་ཀྱི་ཤེས་རབ་རྨད་དུ་བྱུང་བས་རིས་མེད་ཐོས་བསམ་གྱི་གྲུ་བོར་ཞུགས་ཏེ་གཞུང་ལུགས་རྒྱ་མཚོའི་ཕ་མཐར་སོན་ནས་ཟབ་དོན་རིན་ཆེན་མཛོད་ཀྱི་བགོ་བཤར་སྐལ་ལྡན་ཡོངས་ལ་ཅི་དགར་བཀྱེས་དང་དགྱེས་བཞིན་པར་མཚོ་གཞེས་བརྟན་པ་ནི་བཀའ་དྲིན་སྙིང་ནས་ཆེ་ལ། སླད་ཆར་ཡང་། གང་སྐུ་བསྟན་པའི་རྒྱུན་དུ་འཚོ་གཞེས་བརྟན་ངོས་ནས་གུས་པར་བསྡུ་བ་རྣམ་བཞིའི་སྒོ་ནས་ཐུགས་རྗེ་རྗེས་འཛིན་ཡོད་པ་དང་། བཀའ་དོན་གྱི་ཕེབས་རྒྱུན་ཀྱང་དལ་འགྲོའི་རྒྱུན་ལྟར་རྒྱུན་ཆགས་སུ་ལྷུགས་སྩོལ་ཡོད་པར་ཞུ་མཁྱཻན་མཁྱེན་། ཞེས་གཟིགས་རྟེན་མཚོན་བྱེད་ལྷ་མི་བཅས་གུས་པ་ཆེ་གེ་མོས་་་་་་། 
	ས་སྐྱོང་རྒྱལ་པོ་ལྟ་བུ་ལ་འབུལ་ན། ལྷོ་ལྗོངས་ས་ཡི་ཚངས་པ་མངའ་བདག་མི་རྗེ་རིན་པོ་ཆེའི་ཞབས་པད་གསེར་ཁྲིའི་དྲུང་དུ། སྒོ་གསུམ་གུས་པའི་ལྷ་ཕྱག་གྲངས་མེད་སྔོན་དུ་འགྲོ་བའི་ཞུ་གསོལ། དེང་དགེ་མཚན་རླབས་ཆེན་དུ་མའི་ཆུ་གཏེར་ལས་བསྐྲུན་པའི་ཟབ་སྐུ་རྟ་བདུན་དབང་པོ་མི་མཐུན་སྒྲ་གཅན་གྱི་ལག་སྒྲིབ་མི་མངའ་བར། ཆོས་སྲིད་ལུགས་བརྒྱའི་འོད་སྟོང་མུ་མེད་དུ་འཕྲོ་བས་སྨོན་ལྗོངས་ས་ཆེན་དཔལ་གོས་ཚལ་རྣམས་ཡོངས་སུ་བཞེད་པའི་དྲི་བསུང་གིས་མངའ་འབངས་རྐང་པ་དྲུང་པའི་ཚོགས་ལ་བདེ་སྐྱིད་ལེགས་ཚོགས་ཀྱི་ཟིལ་དངར་ཅི་དགར་སྤེལ་ཞིང་མཆོད་སྦྱིན་བརྒྱ་པའི་མདུན་སར་ཡང་མཐིང་སླད་འབྱིན་པར་འོས་པའི་མངའ་ཐང་དགུང་དུ་འཕྱུར་བཞིན་པར་རྟག་བརྟན་གཡུང་དྲུང་གི་ངོ་བོར་འཚོ་ཞིང་གཞེས་པ་ནི་བཀའ་དྲིན་ཕུར་བུའི་བློས་ཀྱང་གཞལ་བྱའི་ཡུལ་ལས་འདས་ཤིང་ཐུགས་རྗེ་ཉེ་བར་ཆེ་ལ། འདིར་གང་གི་ཆབ་སྲིད་གདུགས་དཀར་ཀྱི་འོག་ཏུ་འཚོ་བའི་གུས་འབངས་པ་ཉིད་ཀྱང་། ཞབས་ཀྱི་སྐུ་བསོད་འབའ་ཞིག་གིས་ལུས་སེམས་བདེ་འཇགས་གནས་ཐོག །ཞབས་འདེགས་ཀྱི་བྱ་བར་འབད་རྩོལ་མི་དམན་པར་ཞུས་དང་ཞུ་བཞིན་པར་མཆིས། མཚམས་དོན། སླད་མའི་ཆར་ཡང་གང་སྐུ་དཔག་བསམ་ལྗོན་པའི་གཟུགས་ཀྱི་ཟླ་བོར་འཚོ་གཞེས་བརྟན་ངོས་ཐུགས་བརྩེ་དགོངས་པའི་དབྱིངས་ནས་ནམ་གཞར་བསྙེལ་བ་མེད་པར་གང་འདོད་ཀྱི་རེ་འབྲས་སྤྱིར་སོན་ཡོད་པའི་སྐྱབས་འཇུག་དང་། ཞབས་རིམ་མཛད་སྒོ་བྱ་དགོས་ཀྱི་རིགས་ལ་ཆབ་ཤོག་རྡོ་རྗེའི་རེ་ཁཱ་ཕྲན་པའི་གཙུག་རྒྱན་དུ་བསྐུར་གནང་ཡོད་པར་ཞུ་བས་སྐུ་གསུང་ཐུགས་དམ་པ་མཁྱེན་མཁྱཻན། ཞེས་སྤྱན་རས་པདྨ་འཛུམ་པའི་དགའ་སྟོན་དུ་ལྷ་གོས་རེག་འཇམ་གོས་སྣམ་ཡུགས་ཀྱིས་གཙོས་པའི་སྨར་ཟོང་སྣ་འདྲེས་ཚེས་པའི་གྲངས་ལྡན་བཅས་གུས་འབངས་ཆེ་གེ་མོས་་་་་། 
	ལྷ་བཙུན་རྒྱལ་ལྕམ་ལྟ་བུ་ལ་འབུལ་ལ་ན། སྐྱེ་འགྲོ་ཡོངས་ཀྱི་མ་གཅིག་ཨ་ཞེ་རིན་པོ་ཆེའི་ཞབས་དྲུང་དུ། གུས་གསོལ་དེང་ལེགས་བྱས་འོ་མའི་ཆུ་གཏེར་ལས་བསྐྲུན་པའི་མཛེས་སྐུ་སྟོན་ཟླའི་དཀྱིལ་འཁོར་མཚན་དཔེའི་ཆ་ཤས་ཡོངས་སུ་རྫོགས་ཏེ་མི་མཐུན་ནམ་མཁའི་གླང་པོའི་སྒྲིབ་བྱེད་མི་མངའ་བར། འགྲོ་ལ་ཚ་གདུང་སྐྱོབ་པའི་བསིལ་སྦྱིན་གྱི་འོད་དཀར་བཀྱེ་བཞིན་པར་སྐུ་ཚེ་ཞབས་པད་བརྟན་པ་ནི་བཀའ་དྲིན་རྨད་དུ་ཆེ་ལ། །འདིར་གང་སྐུའི་གྲིབ་བསིལ་དུ་འཚོ་བའི་གུས་འབངས་ཞབས་ཀྱི་སྐུ་དྲིན་ལས་གསར་འཚེ་བྲལ་ཏེ་ལུས་སེམས་སྔར་མུས་བདེ་འཇགས་སུ་མཆིས། མཚམས་དོན་འབྲི། སླད་མར་ཡང་། གང་སྐུ་ཆུ་སྐྱེས་གསར་པའི་གཟུགས་ཀྱི་ཟླ་བོར་བགྲེས་རྒུད་མི་མངའ་བར་འཚོ་གཞེས་བརྟན་ངོས་ནས། གུས་པར་ཐུགས་བརྩེའི་དྲི་བསུང་གིས་བསུས་པའི་བཀའ་མཆིད་ཟིལ་དངར་ཀྱི་ཕེབས་ཚོགས་ཀྱང་འཕྲོག་བྱེད་བུ་མོའི་རྒྱུན་ལྟར་སྤྱིར་སྩོལ་ཡོད་པར་ཞུ་མཁྱེན་མཁྱཻན། ཞེས་སྤྱན་རས་བུང་བ་གཡོ་བའི་རྟེན་དུ་གོས་མཐིང་ཊཾ་ཅན་གྱིས་གཙོས་པའི་ཟོང་སྣ་དབང་པོའི་གྲངས་ལྡན་བཅས་གུས་པ་ཆེ་གེ་མོས་ཟླ་ཚེས་་་་་་། 
	བཀའ་བློན་ཁྲིམས་བདག་ལྟ་བུ་ལ་འབུལ་ན། ལུགས་གཉིས་རྣམ་པར་འབྱེད་པའི་མཁྱེན་སྤྱན་མཆོག་ཏུ་ཡངས་པའི་དྲགོས་རིན་པོ་ཆེའི་ཞབས་དྲུང་དུ། གུས་གསོལ་དེར་སྔོན་བསགས་ལྷུན་པོའི་སྤོ་ལ་ཉེ་བར་འཕོས་པའི་སྐུ་མཆོག་ཡོངས་འདུ་ས་བརྟོལ་ཕུན་ཚོགས་སྡེ་བཞི་དཔལ་གྱི་ལོ་འབྲས་ཡོངས་སུ་དུད་ཅིང་། སྐྱེ་བོ་མཆོག་དམན་ཀུན་ལ་ཕྱོགས་དང་རིས་སུ་མ་ཕྱེད་པའི་བཀའ་ཁྲིམས་ཚངས་པའི་དྲང་ཐིག་གིས་ཆོས་དང་ཆོས་མིན་གྱི་ཤན་འབྱེད་མཛད་བཞིན་པར་བཞུགས་ཞབས་བརྟན་པ་ནི་བཀའ་དྲིན་ཆེ་ལ། འདིར་གུས་ཕྲན་ཀྱང་སྐྱབས་ཡུལ་བྱིན་མཐུས་སྒྱུ་ལུས་གཡར་ཁང་ནས་ཚོགས་བརྒྱད་ཀྱི་མགྲོན་པོ་མ་གྱེས་ཙམ་དུ་མཆིས། མཚམས་དོན་འབྲི། སླད་ནས་ཀྱང་གང་སྐུ་མི་ཆོས་གཙང་མ་བཅུ་དྲུག་གི་བདག་འབྲས་ཕྱག་རྩེར་སྨིན་ཏེ་སྐུ་ཚེའི་རྒྱལ་མཚན་ཡུན་དུ་བརྟན་ངོས་ནས་ཐུགས་བརྩེས་འཆིང་བ་མི་ལྷོད་པའི་བརྡར། བཀའ་ཆབ་ཀྱི་ཕེབས་ཚོགས་ཀྱང་ཡང་ཡང་ཉེར་སྩོལ་ཡོད་པར་ཞུ་མཁྱེན་མཁྱཻན། ཞེས་གཟིགས་རྟེན་གཅེར་མིན་ཙམ་དུ་ལྷ་རས་དྲི་མེད་ཀྱིས་གཙོས་ཟོང་སྣ་མཆོག་གསུམ་གྲངས་ལྡན་བཅས་གུས་པ་ཆེ་གེ་མོས་ཟླ་ཚེས་་་་་་། 
	ཡུལ་གོང་མ་བླ་དཔོན་སོགས་དེ་དག་ལ་འབྱོར་ལེན་འབུལ་དགོས་ན། བཀའ་དྲིན་མཚུངས་མེད་སྐྱབས་རྗེ་བླ་མ་རིན་པོ་ཆེའི་ཞབས་དྲུང་དུ། གུས་གསོལ། དེང་བཤད་སྒྲུབ་འཁོར་ལོ་གཉིས་ལྡན་གྱི་སྒོ་ནས་ཀུན་མཁྱེན་བུ་རམ་ཤིང་པའི་ལུང་རྟོགས་ཀྱི་བསྟན་པ་རིན་པོ་ཆེ་འཛིན་སྐྱོང་སྤེལ་བ་ལ་མཚུངས་ཟླ་མ་མཆིས་པའི་ཕྲིན་ལས་ལྷུན་གྱིས་གྲུབ་སྟེ་བསྟན་དོན་རླབས་ཆེན་གྱི་སྒོ་འཕར་འབྱེད་བཞིན་པར་འཚོ་ཞིང་གཞེས་པ་ནས་གུས་ཕྲན་པར་བོང་བ་གསེར་གཟིགས་ཀྱི་ཐུགས་བརྩེ་མི་བསྙིལ་བར་དགོངས་ཏེ་མིག་དང་ཡིད་ཀྱི་དཔྱིད་དུ་སིམ་པའི་བཀའ་མཆིད་སྙན་དགུས་བརྒྱན་པའི་གནང་སྐྱེས་བཟང་པོ་གྱ་ནོམས་སུ་བསྩལ་བ་ཕྱག་རྒྱ་རྡོ་རྗེའི་རེ་ཁཱ་ཉམས་བྲལ་གཙུག་གི་ཅོད་པན་དུ་སོན་པས། རེ་ཞིག་དགྲ་བཅོམ་འགོག་པའི་བདེ་བ་སིམ་པ་ལྟར་རམ། ཡང་ན་གསེར་ཞལ་དངོས་སུ་མཇལ་བ་དང་མི་གཉིས་པའི་དགའ་བདེ་མཆོག་ཏུ་བརྟས་ཤིང་བཀའ་དྲིན་སྙིང་ནས་ཆེ། དེས་མཚོན་ནས་གོང་དུ་བསྟན་པ་རྣམས་ཀྱི་ནི་སྒྲའི་མགོར་འབྱུང་ཁུངས་ཀྱི་སྒྲ་སྦྱར་བས་ཐམས་ཅད་ལ་སྦྱོར་ཤེས་པར་བྱའོ། །

	རང་ལས་མཆོག་ཏུ་གྱུར་པ་ཙམ་ལ་འབྱོར་ལན་་འབུལ་ན། མཁྱེན་རབ་ཀྱི་ལྷ་ལམ་མཆོག་ཏུ་ཡངས་པའི་སློབ་མཆོག་དམ་པའི་སྐུ་གམ་དུ། དེང་སྔོན་གོམས་ལེགས་བྱས་ཀྱི་འབྲས་བཟང་ཕྱག་རྩེར་སྨིན་མཐུས། སྐུ་དང་མཛད་ཕྲིན་ཡར་ཟླའི་དཔེ་ལྟར་དགེར་བཞུགས་ནས་ཐུགས་བརྩེ་མི་བསྐྱུད་པའི་གསུང་གསལ་ཕྱག་བྲིས་སྐྱེས་བཟང་གིས་བརྒྱན་པའི་གནང་སྦྱིན་ཕྱག་རྒྱ་ཉམས་མེད་ལག་སོན་གྲུབ་པའི་མོད་ལ། དར་ཅིག་དངོས་མཇལ་ལྟ་བུའི་ཡིད་སྤྲོ་ཚད་མེད་བརྟས་ཤིང་བཀའ་དྲིན་ཆེ་ལ། འདིར་གུས་ཕྲན་ཀྱང་ལྷ་བླའི་བྱིན་མཐུས་སྒྱུ་ལུས་སྣུམ་ཟད་ཀྱི་མར་མེ་མི་རྟག་རླུང་འཚུབས་ཀྱིས་བ་བཏབ་ཙམ་ནས་གང་ལྕོགས་ཀྱི་ཆོས་སྤྱོད་ལ་བརྩོན་ཁུལ་དུ་མཆིས། མཚམས་དོན་བྲིས། སླད་ནས་ཀྱང་དད་དམ་འཆིང་ཞགས་ཀྱི་མདུད་པ་ལྷོད་མེད་ཀྱི་བརྡར་གནས་ཚུལ་ཕྱག་བྲིས་སོགས་ཡང་ཡང་གནང་ཐུབ་ཡོད་པའི་དགོངས་ཆུབ་མཁྱེན་མཁྱཻན། ཞེས་གཟིགས་རྟེན་སྟོང་མིན་ཙམ་དུ་ལྷ་མེ་བཅས་་་་་། 

	མཆེད་གྲོགས་ལ་འབུལ་ན། ཕ་བླ་མ་གཅིག་དང་མ་དཀྱིལ་འཁོར་གཅིག་གིས་བསྡུས་པའི་རྡོ་རྗེའི་མཆེད་སྤུན་དམ་པ་སྐུ་འཚོ་དགེར་བཞུགས་ལ། ཆེད་འབུལ་དེང་སྐུ་ཉིད་མང་ཐོས་གདམས་་པར་ཤར་བའི་སྟོབས་ཀྱིས་ཤེས་བྱ་ཀུན་གྱི་དེ་ཉིད་མ་ལུས་ཅིག་ཅར་བདེ་ཀློང་ཡངས་པར་འུབ་ཀྱིས་ཆུབ་སྟེ་ངང་བཞག་ཆུ་བོའི་རྒྱུན་ལྟར་བསྐྱངས་ཏེ་བཞུགས་ཤག་དང་། འདིར་རང་ཡང་ཉམས་མྱོང་དེ་ཙམ་མེད་ཀྱང་རྣལ་མའི་དོན་ལ་གོ་དོན་མ་འཕྱུག་ཙམ་དུ་བསྒོམ་གྱིན་ཡོད། མཚམས་དོན་འབྲི། སླད་ནས་ཅིས་ཀྱང་དངོས་མཇལ་ལན་གཅིག་ཞུ་འདོད་ཡིད་ལ་བརྣག་ཅིང་། དེའི་དུས་ཡང་དག་གཏམ་གྱིས་དུས་འདའ་བའི་དགའ་སྟོན་ཞུ་ཆོག་པ་བཅས་མཁྱེན་ཀློང་དུ་ཆུབ་པར་ཞུ། ཞེས་ས་མཐའི་རིང་སྟབས་དངོས་རྫས་འབུལ་འོས་མ་མཆིས་ཞུ་སྟོང་བཅས་རྡོ་རྗེའི་མཆེད་པོ་་་་་་། 

